
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

৫৪

সুনির্মল বসুর




কেয়া-পাতায় মেটে-সিঁদুর লাগায় কে আবার?

প্রজাপতির রেশ্মী ডানায় ছোপ লেগেছে তার;

খুন্-খারাবী কৃষ্ণচূড়ায়

চৈতী-হাওয়া পরাগ উড়ায়,

থোপা-থোপা আমের বউল ঝরছে রে ঝর্ ঝর্—

চৈতী হাওয়া বইতে শুরু অনেক দিনের পর।



খুন্সুড়িতে দিক মাতালো টুন্টুনিদের ঝাঁক,—

পোড়ো-বাড়ির খোড়ো চালে আকুল হ’ল কাক;

জাগলো এবার ঘাটের মাঝি,

উদাস সুরে চেঁচায় আজি—

‘দুর মোহানায় কে যাবি ভাই, আয় চলে সত্বর।’

চৈতী-হাওয়া বইতে শুরু অনেক দিনের পর।



হাল্কা হাওয়ায় দুলছে দোদুল দোলন-চাঁপা ফুল,

মৌ পিয়ে তার অলির আঁখি নেশায় ঢুলুঢুল্;

কাজলা-দীঘির বিজন পারে

ফুল ফুটেছে ধুতরো-ঝাড়ে,

সর্ষে ক্ষেতের হলদে ফুলে উঠলো মৃদু ঝড়্,—

চৈতী-হাওয়া বইতে শুরু অনেক দিনের পর।



নামবে এবার আলোর জোয়ার, তাই এ আয়োজন,

ভোরের বাঁশি ভৈরবীতে তান ধরেছে শোন্।

চৈতী-হাওয়া বইতে শুরু,

প্রাণখানি মোর উড়ু উড়ু,

আজকে আমার মন মাতালো বিশ্বচরাচর।

চৈতী-হাওয়া বইতে শুরু অনেক দিনের পর।

